
TRAFIKO DEN BESINDARIO SDK TA BIRA MAS SIGUR

Willemstad – Dilanti di Sentro Deportivo Kòrsou, na e krusada di Kaminda 
Brievengat i Kaminda Andruw Jones, ta bini un rotònde na lugá di e krusada ku tin 
aworaki. Obra Públiko di Ministerio di Tráfiko, Transporte i Planifikashon Urbano, a
duna e kontratista Curaçaose Wegenbouw Maatschappij e tarea pa e proyekto 
infrastruktural aki, ku ta bai dura mas òf menos kuater luna i ta kuminsá riba 
djaluna dia 4 di aprel próksimo.

Banda di e rotònde ta bai pone asera iluminá pa peaton por kana. E kaminda ta haña
un separashon físiko i ta pone un kapa di asfalt nobo. Alabes ta pone iluminashon 
públiko na e pat pa peaton entre Bon Biní Supermarket i Stadion Ergilio Hato, ku 
Obra Públiko a traha den pasado. Henter e proyekto tin komo meta pa alsa seguridat
di tráfiko i di peaton den e besindario.

Trabounan di konstrukshon na e rotònde ta okashoná ku tráfiko no por pasa manera
normal sa ta e kaso. Pa por desviá tráfiko, e kontratista a drecha Kaya Thomas 
Henriquez i Vondelstraat. E rutanan di desvio ta indiká dor di e peilnan hel riba barí
oraño. Riba e pintura ku ta kompaña e komunikado akí por mira e rutanan di 
desviashon.

VVRP,  departamento tékniko di polis i e kontratista CWM ta pidi tur outomobilista 
pa tene debido kuenta ku e kambionan ariba menshoná. Ademas VVRP ke pidi tur 
usuario di tráfiko e komprenshon nesesario pa e trabounan ku tin ku tuma lugá.

